
Om denne boka

Spektakulær finale i Cherub-serien!

Etter at ein tsunami fører til store øydeleggingar på ei tropeøy, sender guvernøren på øya inn bulldosarar for å jamne landsbyane med jorda og erstatte dei med luksushotell.

James får i oppdrag å vakte familien til den korrupte guvernøren, eit oppdrag han ikkje tykkjer noko om. Samstundes pønskar tidlegare agent-kollega Kyle Blueman ut sin eigen uoffisielle og svært farlege plan.

James må no velje mellom lojaliteten til CHERUB og lojaliteten til den eldste venen sin.

CHERUB-agentar har ein avgjerande fordel: Vaksne får aldri mistanke om at barn og ungdommar spionerer på dei. Men offisielt finst ikkje desse agentane.

KVA ER CHERUB?

CHERUB er ein del av den britiske etterretningstenesta. Agentane er mellom ti og sytten år gamle, og alle er foreldrelause eller barn som familien ikkje vil ha noko med å gjere. Dei blir rekrutterte frå barneheimar og bur og får opplæring i CHERUB-leiren, eit bortgøymt og hemmeleg område på den engelske landsbygda.

KVA NYTTE HAR EIN AV BARN OG UNGDOMMAR?

Barn og ungdommar er til stor nytte. Ingen er klar over at dei utfører hemmelege oppdrag, og det betyr at dei slepp unna med allslags ting som vaksne ikkje slepp unna med.

KVEN ER DEI?

Det bur cirka tre hundre barn og ungdommar på CHERUB. JAMES ADAMS er den sytten år gamle helten vår. Han er ein høgt respektert CHERUB-agent med fleire vellykka oppdrag bak seg. KERRY CHANG er kjærasten til James. Dei andre nære venene hans er BRUCE NORRIS og SHAKEEL DAJANI.

Systera til James, LAUREN ADAMS, er fjorten og blir sett på som ein framifrå CHERUB-agent. Ho er mest saman med kjærasten GREG «ROTTA» RATHBONE og besteveninna BETHANY PARKER.

TILSETTE PÅ CHERUB

CHERUB-leiren er eit stort område med treningsanlegg og undervisningslokale av mange slag, og den kombinerte rolla som kostskule og etterretningsorganisasjon gjer at CHERUB faktisk har fleire tilsette enn elevar. Det er alt frå kokkar og gartnarar til lærarar, instruktørar, sjukepleiarar, psykiatrar og oppdragsspesialistar. Leiaren for CHERUB er ZARA ASKER.

T-SKJORTENE PÅ CHERUB

CHERUB har ei rangordning som blir gjord synleg ved hjelp av T-skjorter i ulike fargar. ORANSJE er for gjester. RAUD er for barn som bur på CHERUB, men er for unge til å kvalifisere seg som agentar (minimumsalderen er ti.) BLÅ er for barn som gjennomgår CHERUBs tøffe 100 dagars grunnopplæring. Ei GRÅ T-skjorte betyr at du er kvalifisert for oppdrag. MARINEBLÅ er ei påskjøning for framifrå utføring av eit oppdrag. Den SVARTE T-skjorta er den største utmerkinga for framifrå prestasjon på fleire oppdrag. Når du når aldersgrensa, får du den KVITE T-skjorta, som også personalet går med.


MAI 2009


1 BRIGANDS

Valdsepisodane på motorsykkelfestivalen Rebel Tea Party i august 2008 førte til ein brutal gjengkrig mellom Brigands Motorcycle Club og dei bitre fiendane deira, The Vengeful Bastards. Knivstikkingane, skotvekslingane og øydelegginga av eigedom toppa seg i oktober, då Brigands’ nasjonale leiar Ralph «der Führer» Donnington gav ordre om ei rekkje suksessfulle eldspåsetjingar av klubbhusa til Vengeful Bastards.

Men det var ein kortvarig siger for Brigands. Ein tilfeldig politikontroll av eit mistenkeleg køyretøy avdekte heimelaga brannbomber som skulle brukast til eit nytt Brigands-angrep. To medlemmer av South Devon Brigands blei arresterte, og ei ransaking av hotellrommet deira i London førte til beslag av våpen, seksti tusen pund i kontantar og ein berbar PC med avslørande e-postar. E-postane nemnde eldspåsetjing av klubbhus og inneheldt økonomiske opplysningar om den illegale våpensmuglinga til South Devon Brigands.

Åtte av dei nitten fullverdige medlemmene av South Devon Brigands blei arresterte og sikta. Vidare etterforsking førte til fleire bevis på kriminell aktivitet og arrestasjon av tjue bikerar til, frå andre Brigands-avdelingar og assosierte gjengar.

Trass i denne suksessen har der Führer framleis kontroll over Brigands. Men med mange nære medarbeidarar i fengsel kan han ikkje lenger stå heilt på sida av dei daglege kriminelle aktivitetane til gjengen sin. Etter å ha unngått arrestasjon i årevis er der Führer meir sårbar enn nokon gong før.

Utdrag frå ein intern politirapport skriven av politiførstebetjent Ross Johnson, leiar av motorsykkelavdelinga National Police Biker Task Force (NPBTF), i januar 2009.

• • •

James Adams forma hendene til ei skål under eit blandebatteri, skvette lunka vatn i ansiktet og såg på seg sjølv i ein baderomsspegel. Han hadde late håret vekse og hadde brungule skjeggstubbar i ansiktet. Kvisene hans oppførte seg ikkje så verst, med unntak av den raude vulkanen ved adamseplet.

James gjekk for bikerstilen. Han hadde på seg utslitne Nike-joggesko, oljeflekka olabukse og ermelaus AC/DC-T-skjorte. For å gjere det komplett hadde beltet ei overdimensjonert spenne i krom, forma som ein hovudskalle. Han spente musklane i dei kraftige armane og syntest han såg bra ut: muskuløse skuldrer, store bicepsar og tette hårduskar i armhòlene. Han hadde skote veldig i vêret den siste tida, men no var nok veksten over. Han var blitt over ein åtti høg.

«Hallo, kjekken,» sa James til seg sjølv. Så prøvde han å sjå trugande ut. Han boksa mot spegelen. «Kva er det du glor på?» ropte han. «Yppar du, eller? Og kva trur du skjer då, din nerd av ein Tottenham-supportar? Pang!»

James lo då fantasi-Tottenham-fanen sokk saman på golvet, men det var ingen andre i huset som kunne høyre det. Han hadde skapt identiteten som James Raven sommaren før, då han budde her saman med ein oppdragsleiar og to yngre agentar, men han budde åleine i denne andre fasen av oppdraget. Bakgrunnshistoria var at han hadde krangla med foreldra, slutta på skulen og rømt heimanfrå og ned til feriebustaden til familien i Devon for å slå seg opp som rebell på heiltid.

James nappa til seg ei svart skinnjakke og drog ho på seg mens han fór ned trappa. Så tok han nøklane og mobilen i ein krystallbolle ved utgangsdøra. Hash sekstini gav han tilgang til den skjulte adresselista på telefonen, der han tasta nummeret til oppdragsleiaren sin, John Jones.

«Ingen teikn til der Führer enno, sjef,» opplyste James. «Må vere minst eit kvarter for sein.»

«Har der Führer nokon gong kome til tida?» svarte John roleg.

«Er alt klart hos deg?» spurde James. «Er alt bra med Kerry?»

«Alt i orden her,» sa John. «Kerry kan sakene sine.»

«Vi kan ikkje la der Führer sleppe unna,» sa James alvorleg. «Eg har vore i hælane på han i over ti månader.»

«Er du nervøs?» spurde John.

«Sveitt i hendene og uroleg i magen,» innrømte James. «Eg har vore på mange oppdrag, men det er alltid nokre nervepirrande augneblinkar.»

John lo. «Eg reknar med at det vil bli siste gongen for deg viss dette går bra.»

«Nei, eg får vel gå no. Dei kjem nok snart,» sa James og følte seg heilt slått ut då han putta mobilen i olabukselomma.

Siste gongen.

Dei to orda fekk James til å føle seg som ein som hadde fått ein murstein i hovudet. Han tenkte på oppdraga sine: Hjelp jorda, KMG, Arizona Max, Leon Tarasov, Overlevarane, DFM, Denis Obidin, Mad Dogs, Street Action Group. Var der Führer det siste målet hans? Var det han skulle i dag, det siste han gjorde i CHERUB-karrieren?

Det var ein vond og trist tanke, og då James hugsa det han hadde sett i spegelen i andre etasje, blei han endå tristare. CHERUB-agentar var barn og ungdommar. Dei var effektive fordi dei var små og uskuldige slik at vaksne ikkje fekk mistanke til dei. Men James var ikkje noko barn lenger. Han var sytten år gammal. Han hadde ein fysikk som kunne få folk til å krysse gata for å unngå han, og ørnenasen og skjeggstubben fekk han til å sjå omtrent like uskuldig ut som ein russisk tanks.

Han fekk ei tåre i augekroken, men adrenalinkicket tørka ho bort då han høyrde Mercedesen til der Führer. Han kom durande inn i blindvegen hans og gleid forbi nokre fancy hus, før han knasa opp den gruslagde innkøyrselen. E-klasse-sedanen var heilt rå. Toppmodellen av sportsversjonen AMG, med V8-motor, sota glas, breie dekk og fancy felgar.

James kjende att dei tre mennene inni då han tok tak i handtaket på passasjersida bak. Der Führer sat i førarsetet, kort og ufyseleg med den vesle Hitler-barten. Passasjeren i framsetet var Rhino, ein biker og Brigands-tilhengjar gjennom mange år, som aldri var blitt ordentleg medlem i gjengen. I baksetet sat Dirty Dave. Skalla og med stor bart. Han eigde halvparten av strippeklubbane og massasjeinstitutta i South Devon.

«Hei, alle saman,» sa James då han sette seg i det brune skinnsetet.

Han blei forbausa då Dirty Dave dytta han ut att. «Kva er det du har på ryggen?» sa han sint.

James fekk panikk då det gjekk opp for han at han framleis hadde på seg motorsykkeljakka si. Den hadde merket til Monster Bunch, som viste at James var medlem av rekrutteringsgjengen til Brigands.

«Tenk å ha merket på i ein bil,» knurra der Führer og rista forakteleg på hovudet. Han strekte handa inn under dashbordet og drog i spaken til bagasjerommet. «Du må bruke hjernen.»

For dei kriminelle bikerane var det farga kjennemerket på jakkeryggen heilagt. Dei køyrde ofte bil, men det var mot reglane å gå med klubbmerket når dei køyrde med meir enn to hjul.

James rygga ut og småsprang til bagasjerommet. Det var enormt. Der låg ein rosa golfbag som tilhøyrde kona til der Führer, og to Brigands-skinnjakker som var bretta omsorgsfullt slik at merka vende ut. Men viktigare var det at James såg to baseballtre, eit par kubein og ein cricketbag stappfull av våpen og ammunisjon.

«No dreg vi ut og tener pengar!» sa Rhino blidt då James smelte att døra, og dei atten tommars dekka spann i grusen.

• • •

Dei skulle til Kam‘s Surf Club, som låg cirka tjue kilometer aust for Salcombe. Restauranten var to etasjar høg og låg ytst på ei berghylle. Dei blå veggborda var vêrslitne av den salte sjøsprøyten frå havet nedanfor. Maten på Kam’s var ei blanding av nudlar og burgarar. Disken var i gammal femtitalsstil, der var ein jukeboks, og på veggene hang bilete og gjenstandar som hadde med surfing å gjere.

I turistsesongen ville staden vore full av folk, men det var eit par månader til, og dei einaste kundane klokka to ein tysdag ettermiddag var nokre tyske ryggsekkturistar som sat i si eiga romantiske boble og delte ein calamaritallerken mens dei såg bølgjene slå mot land i den steinete vika nedanfor.

«Servering!» brølte der Führer då han kom inn døra. «Slutt å steikje dei rottene, herr Kam, og sjå til å få den skitne, gule ræva di ut hit.»

Tyskarane blei skremde av dei fire bikerane som verka så aggressive. James var den siste gjennom svingdørene. Han såg på dei brune beina som stakk ut av den avklipte olabuksa til den kvinnelege ryggsekkturisten, og kjende att «Ring of Fire» med Johnny Cash frå jukeboksen.

Kokken og eigaren kom ut frå kjøkkenet sitt. Kam var kort og kraftig, med glatt, svart hår festa i ein hestehale og med eit stripete forkle kring livet. Han smilte til der Führer, men kroppsspråket fortalde at der Führer var den siste personen han ønskte å sjå.

Der Führer snudde seg mot James. «Ta kameraa.»

Mens James sette kursen mot disken, gjekk Dirty Dave bort til dei to ryggsekkturistane. Jenta såg på kjærasten sin. Han var liten og lubben og gjekk for tømmerhoggarlooken, med rutete flanellsskjorte og Arangenser, men han hadde aldri slått nokon i heile sitt liv.

«Eg ønskjer ikkje noko bråk,» sa tyskaren på stivt engelsk og rekte hendene i vêret.

Dirty Dave stoppa eit halvt steg frå bordet. Tyskarane drog seg tilbake då han strekte seg og tok ein bit frityrsteikt calamari som han stappa i munnen.

«Godt,» sa han og nikka mens han togg. «Dirty Dave liker blekksprut.»

Den kvinnelege ryggsekkturisten kikka engsteleg på mannen sin. James snakka ikkje tysk, men ein trong ikkje vere noko geni for å omsetje kom så stikk vi, fort som faen.

Dirty Dave tok etter buksa si. Tyskaren rykte til og trudde det var eit våpen han var ute etter, men i staden hekta Dave tomlane i beltehempene og drog ned olabuksa. Kvinna fekk eit glimt av den dinglande pikken til Dirty Dave, før ho fór skrikande bort frå bordet.

«Kva med litt engelsk pølse?» gliste Dirty Dave. «Eg kan vise deg den eigentlege grunnen til at vi vann krigen.»

Den mannlege ryggsekkturisten tok ein tjuepundsetel frå lommeboka si og slengde han på bordet. Så greip han handa til kjærasten sin, og dei skunda seg mot utgangen.

«Å, kom igjen då, søta,» ropte Dirty Dave og subba etter dei med den skitne olabuksa kring knea. «Ikkje ver så vanskeleg.»

Rhino og der Führer hylte av latter mens James gjekk inn bak disken. Blant oppvaskmaskiner og ølfat stod det ein gammal og sliten opptakar til overvakingskameraa. James tok ut VHS-kassetten og heldt han opp i lufta.

«Eg har teipen, sjef,» ropte han.

«Ta han med deg,» befalte der Führer, og så snudde han seg mot Kam med eit spydig flir. «Kvifor ser du så sur ut?» erta han.

«Korleis skal eg kunne betale dykk når de kastar ut kundane mine?» ropte Kam rasande.

Der Führer lo. «Har verkeleg to kundar så mykje å seie? Det var jo smekkfullt her i sommar. Du skuldar meg for tre veker. Det blir sju hundre pund.»

«Fire hundre og femti,» retta Kam.

«Prisen går opp når du ikkje betaler for deg,» snerra der Führer trugande, før han greip tak i forkleet til Kam og drog han inntil seg. «Du må ikkje tru at eg lèt ting gli ut berre fordi nokre av mennene mine sit bak lås og slå.»

«Eg kan ikkje betale så mykje om vinteren.» Kam krympa seg. «Du ser jo kor få kundar eg har.»

«Desse gamle trebygningane brenn lett,» truga der Führer mens hendene hans forma ein eksplosjon. «Poff.»

«Kven andre er heime?» spurde Rhino.

«Berre kona mi og tolken du bad om,» svarte Kam. «På kjøkkenet.»

«Få dei ut hit så vi kan sjå dei,» ropte Rhino til James.

Mens James pressa VHS-kassetten ned i lomma på skinnjakka, gjekk han gjennom ein bogegang og kom til eit stort og ulasteleg reint kjøkken. Den første kvinna han såg, var kona til Kam, Alison. Ho var kledd for å servere ved borda, med kvite pumps og lyseblå minikjole. Den andre kvinna var Kerry Chang. Kerry var ein seksten år gammal CHERUB-agent og James’ noverande kjærast, men han kunne ikkje røpe at han kjende henne, og dei unngjekk blikkontakt.

«Kom dykk ut herfrå, begge to,» sa James strengt.

Alison gjekk ut av kjøkkenet mens James såg seg om for å forsikre seg om at ingen stod på lur. Då Kerry gjekk forbi, sende ho James eit lite smil og mima taust: «Alt vel.»

«Åhh, sjå på den vesle snella,» gliste Dirty Dave og beundra Kerry då ho kom ut frå kjøkkenet. «Noko så inn i helvete flott, sjølv om det ikkje ville ha skadd med ei brystforstørring.»

Kerry var svært klar over at ho ikkje hadde så store bryst, og James hadde lyst til å gi Dirty Dave ein på trynet då bartebikeren slentra bort til kjærasten hans.

«Så du er den vesle ching-chong-kinesiske tolken?» spurde Dave, la ei hand på skuldra til Kerry og lét ho gli nedover ryggen hennar. «Vil du ha nummeret mitt, snuppa? Meg digge asiatiske jenter.»

Dirty Dave fekk det til å vende seg i magen til Kerry. Det var ikkje berre det at han hadde sigarande og dårleg kroppslukt. Ho hadde lese politirapportar om jenter som var blitt utsette for overgrep på klubbane hans, men var for redde til å vitne mot ein medlem av Brigands. Kerry kunne nok om kampsport til å vippe Dirty Dave rundt som ei pannekake, men ho var på eit oppdrag og måtte spele rolla si ved å dra seg unna og sjå passe fråstøytt ut.

«Ho er litt ung,» sa Rhino og såg bort på Kam. «Er du sikker på at ho klarer å setje om?»

«Kvifor kan ikkje du gjere det?» tilføydde Dirty Dave.

Kam blei rasande. «Fordi eg ikkje snakkar kinesisk, for faen. Eg har vakse opp i Exeter, fattar du det? Og mor mi var frå Filippinane, ikkje Kina.»

Kerry tok eit halvt steg tilbake då handa til Dirty Dave kom til baken hennar. Han drog henne hardt tilbake og lét som om han skulle til å kysse henne. Heldigvis greip der Führer inn før ho måtte dytte han vekk.

«Fingrane av fatet, Dave,» åtvara der Führer. «Du har fitte nok. Vi treng denne til møtet i andre etasje.»

Irettesetjinga irriterte Dirty Dave, men han kunne ikkje setje seg imot der Führer, så han gjekk raskt over golvet og drog til Kam i magen.

«Bra slag!» lo Rhino då Kam krøkte seg saman av smerte.

«Kvar er pengane våre?» ville der Führer vite. «Din vesle gule jævel. Eg skal vedde på at du har hundre tusen pund gøymde under senga, eller kva?»

«Eg skal betale så fort eg kan,» gispa Kam.

«Du ser denne guten her, Kam?» ropte der Führer og peikte på James.

Kam nikka og retta seg opp. James hadde inga aning om kvifor der Führer peikte på han.

«James er ny hos meg, og eg har stor tru på han,» sa der Führer og festa blikket på Kam. «Han er ung, men han er hard som stål, og eg set han på saka di. Han kjem til å kome innom med jamne mellomrom for å krevje inn pengar av deg. Viss du ikkje betaler det du skal, kan du rekne med å måtte lide for det.»

«Kan de ikkje la han vere?» ropte Alison då der Führer dytta mannen hennar mot James.

«Vis mannen vår kva du kan,» sa der Führer til James.

To faktorar hadde gjort det mogeleg for James å infiltrere den indre kretsen til der Führer dei siste månadene: Dei framifrå evnene i kampsport gjorde han til ein ideell person å ha ved si side i ein krig mellom motorsykkelgjengar, og det at han var så ung, fekk der Führer til å tru at han ikkje var gammal nok til å vere hemmeleg agent.

James hadde ikkje noko problem med å slå ned ein medlem av ein annan motorsykkelgjeng, men det var noko heilt anna med ein hardt arbeidande sivilperson som Kam.

«Kva skal eg gjere?» sa James brydd.

«Berre skad han litt,» sa Dirty Dave. «Valet er ditt. Brekk fingrane hans eller noko slikt.»

James måtte tenkje fort. Dei fleste unge bikerar ville gjere kva som helst for å imponere der Führer. Han hadde ikkje lyst til å skade Kam alvorleg, men han kunne ikkje la vere å gjere noko utan å øydeleggje truverdet sitt.

«Eg kan jo ikkje brekke fingrane hans,» sa James i eit forsøk på å trekkje ut tida. «Ein kokk kan ikkje tene pengar med ei brekt hand.»

Men plutseleg hadde James løysinga. Han tok tak rundt nakken til Kam og greip den høgre armen hans. Kam var kraftig og nesten like sterk som James, men utan erfaring i kampsport hadde ikkje Kam noka aning om korleis han skulle forsvare seg då James på profesjonelt vis vreid armen hans bakpå ryggen.

Frå denne stillinga ville det vere den enklaste tingen i verda for James å brekke armen tvers av, men i staden greip han bicepsen til Kam og vreid overarmen hans hardt. Det kom ein knasande lyd då skuldra gjekk ut av ledd.

James hadde sjølv opplevd denne skaden på kampsporttrening for eit par år sidan. Ei skulder ute av ledd såg dramatisk ut og var frykteleg vondt, men var mykje mindre alvorleg enn eit brekt bein. Ein lege kunne setje skuldra til Kam på plass att. Han ville vere stiv nokre dagar, men heilt bra att om ei veke.

Ikkje for det at Kam sette pris på omtanken til James då han sokk saman på golvet.

Alison styrta mot James og skreik, mens Rhino, Dirty Dave og der Führer lo fornøgde. James hadde ikkje lyst til å skade Alison, så han stoppa dei lakka neglene hennar då ho prøvde å klore han på kinnet, og dytta til henne. Ho snubla bakover inn i eit bord så det velta og krydder og sausar og serviettdispenserar gjekk i golvet.

Då Kerry kom farande bort for å roe Alison, sette James opp eit trugande uttrykk, spytta på golvet framfor Kam og slo knyttneven i handflata.

«Eg ville halde meg nede viss eg var deg,» åtvara James. «Og neste gong eg ser deg, er det best du har pengane våre, elles stikk eg handa di i frityrkjelen.»


2 KRANGEL

Kam sat på ei omvend bøtte på kjøkkenet på Surf Club. Han heldt ein pose med isbitar mot den skadde skuldra, mens tårene rann frå auga. Dirty Dave stod ved baren i rommet utanfor, mens dei andre Brigands-folka hadde gått opp i andre etasje.

«Ho er berre ute av ledd,» kviskra Kerry i øyret til Kam. «Etter Brigands-møtet skal vi få deg på sjukehus med det same.»

Alison likte ikkje å ha Brigands-folk på restauranten sin, og likte ikkje at den pene seksten år gamle jenta dreiv og stelte med mannen hennar, heller.

«Kva veit vel du om armen hans?» spurde Alison rasande. «Du ser ikkje akkurat ut som nokon lege.»

Kerry undertrykte ei blanding av nervøsitet og sinne. «Eg kan ein del om førstehjelp,» sa ho roande. «Eg er ingen ekspert, men eg trur det er skuldra som har gått ut av ledd.»

Alison snudde seg mot mannen sin og retta ein klagande finger mot Kerry. «Og kor kjenner du eigentleg henne frå?»

«Det vil du forstå når dette er over,» sa Kam mens han ynka seg av smerte. «Hald deg heilt i ro og stol på meg.»

«Stole på deg?» freste Alison. «Du er forslått og skaka. Du står i gjeld til Brigands, og no har dei galningane eit møte i andre etasje i restauranten vår. Korleis kan du vente at eg skal halde meg i ro? Eg sa jo at du skulle gå til politiet for fleire månader sidan.»

«Ikkje snakk så høgt,» åtvara Kerry og peikte opp mot taket. «Viss dei høyrer at du trugar med politiet, kjem dei til å drepe oss.»

«Stol på meg, Alison,» gjentok Kam bestemt. «Eg sver ved livet til døtrene våre at viss dette går gale, skal eg skilje meg frå deg. Og du kan få alt.»

«For ein vits,» fnyste Alison. «Kva skulle eg få? Huslånet? Gjelda på restauranten? Du er berre så dum at det er så vidt eg orkar sjå på deg.»

Alison storma ut frå kjøkkenet og inn i matsalen. Dirty Dave stod ved den vesle baren, der han hadde forsynt seg med ein Wild Turkey.

«Du ser bra ut,» sa Dave og lyfta glaset. «Sexy i den blå kjolen.»

Alison sette nasen i vêret og gav Dave fingeren, før ho gjekk rett på eit bord og gøymde ansiktet i hendene.

«Eg trur du må ha mensen,» gliste Dave, og så lo han av sin eigen vits.

På kjøkkenet såg Kerry klagande på Kam.

«Du skulle ha fortalt kona di kva som skjer,» kviskra ho.

Kam sukka. «Alison skulle ikkje ha jobba i dag, men serveringsdama mi ringde og sa ho var sjuk.»

«Vi må halde Alison i ro,» sa Kerry.

«Eg fattar ikkje at han der punkaren James kunne gjere dette med armen min,» stønte Kam. «Eg håper dei låser den vesle kødden inne veldig lenge.»

Kerry smilte inni seg. Kam hadde gått med på å samarbeide med politiet for å hindre Brigands i å tappe verksemda hans for pengar. Han var blitt fortald at Kerry var ein nittenåring som såg ung ut for alderen og var politistudent, ikkje ein seksten år gammal CHERUB-agent, men han ante ikkje at James også jobba som hemmeleg agent, eller at det var James’ idé å gå til aksjon mot Brigands inne på restauranten hans.

Utanfor steig to kinesiske menn ut av ein stor Lexus. Den eldste av dei gjekk sakte og litt framoverbøygd mot inngangen til Surf Club. Mens han banka på det matte glaset over eit skilt der det stod restauranten stengd på grunn av elektrisk feil, opna sonen hans bagasjerommet på limousinen og tok ut to Louis Vuitton-bagar.

«Herr Xu,» sa der Führer hjarteleg då han opna døra og tok handa til den gamle mannen. «Bli med opp i andre etasje. Eg håper trafikken ikkje var for ille.»

Herr Xu snakka nesten ikkje engelsk og kom ikkje med ein lyd, bortsett frå eit sukk då han såg den lange trappa opp til andre etasje.

Sonen til Xu, Liam, var heilt annleis. Han var midt i førtiåra og såg ut som ein slags filmskurk med den skreddarsydde dressen, solbrillene og ein diamantprydd Breitling-kronograf på handleddet.

«Korleis står det til?» sa Liam då han sette frå seg designarbagasjen sin.

Der Führer hadde treft Liam fleire gonger, men engelskkunnskapane til Liam strekte seg ikkje lenger enn til helsingar og restaurantmenyar. Som ei erstatning for ord utførte dei to ein slags mannleg dans som bestod av flir og latter og ryggklapping.

Kerry kom bort til dei og stilte seg formelt opp med føtene saman og hendene pent bak på ryggen. «Eg er her for å hjelpe dykk med eventuelle språkproblem,» forklarte ho først på engelsk, og så gjorde ho eit lite bukk og gjentok setninga på flytande mandarin.

Idet Kerry gjekk opp trappa bak Liam og der Führer, kom James ned og baud ein takknemleg herr Xu ein arm. Det var ikkje rare forretninga på Surf Club utanom sommarsesongen, så andre etasjen var stengd for vinteren. Det kvilte ein aud atmosfære over den L-forma matsalen. Små lysflekker sneik seg inn i kantane på vindaugslemmane, det var plasttrekk over baren, og stolane var stabla på borda.

Rhino sat midt i rommet ved to bord som var sette inntil kvarandre. På borda låg det fem automatvåpen og remser og esker med ammunisjon. Resten av borda var blitt skovne inn til veggene så det blei klar bane til ein metallblink i enden av rommet.

Liam styrta bort til våpena mens James hjelpte den skrøpelege far hans med å setje seg på ein pinnestol.

«Det aller nyaste,» konstaterte Liam oppglødd mens Rhino rekte han nokre kvite hanskar så han ikkje skulle setje fingeravtrykk.

«Dette har du eit godt blikk for,» skrytte Rhino då Liam tok eit lite automatvåpen frå bordet. Kerry skunda seg å omsetje. «Det er MP7-en du bad om. Skjefte som kan trekkjast tilbake og fleire sikte, så du kan bruke det på tre måtar: rifle, maskingevær eller til og med pistol. Fire komma seks millimeter-patrona er lita, men har ei rekkjevidd på opp til femti meter. Ein kraftig fyr som deg får plass til våpenet innunder jakka, men det har kraft nok til å trengje gjennom tretti lag med kevlar og drepe eit rom fullt av dei du ikkje måtte like trynet på.»

«Nydeleg,» sa Liam beundrande. «Eg kjenner mange som vil selje våpen til meg, men det er berre de som har så bra ting å by på.»

«Det er ingen andre som har like gode kontaktar,» skrytte Rhino. «Brigands i USA dreiv og stal våpen nesten før dei sette seg på dei første Harleyane sine. Dei fleste våpenhandlarar har berre ein kontakt. Vi har fleire titals, og vi har handla med dei fleste av dei i årevis.»

Liam vende våpenet i handa. «Kva med spesialammunisjonen? Kan de få tak i den?»

Der Führer tok over for Rhino som seljar. «Trur du eg ville selje deg eit våpen du ikkje kunne skyte med?» smilte han. «Desse blir brukte av den tyske hæren. No seier eg ikkje at det er like lett å få tak i desse kulene som vanlege nimillimeterkuler, men alt den tyske hæren bruker, går det på ein eller annan måte an å få tak i.»

«Og vi leverer kvart våpen med eitt tusen skot,» tilføydde Rhino. «Berre så de kjem i gang.»

Mens Liam oppglødd retta maskingeværet mot blinken og ønskte seg ein spegel så han kunne sett seg sjølv, lente herr Xu seg mot Kerry og kviskra i øyret hennar.

«Herr Xu spør om problema de har hatt med politiet i det siste,» sa Kerry stivt. «Han vil vite korleis de klarer å halde forretningane gåande etter alle arrestasjonane, og om det er trygt for oss å gjere det.»

«Ingen problem,» svarte der Führer. «Eg har vore i dette gamet i rundt tretti år. Kjøpt, selt, brukt alle slags knep og triks, og her er eg enno. Eg har sett folk kome og gå, men det einaste problemet eg nokon gong har hatt, er ei feilparkering og fartsbot for å ha køyrt i seksti i femtikilometersona. Og tru du meg, fengsel er for ungdommen. Eg har absolutt ikkje tenkt å bli bura inne i min alder.»

Der Führer høyrdest sjølvsikker ut, men James visste at han ikkje var det. Før krigen med Vengeful Bastards og arrestasjonen av halvparten av mennene hans hadde der Führer halde våpenhandelen på armlengdes avstand. Å stå i eit rom med våpen på bordet og snakke med to menn med fulle pengeposar var ein type forretning han gjerne skulle ha overlate til ein underordna. Men gjengkrigar er ikkje billige, og der Führer måtte ta sjansar.

«Ja, men då skulle vel alt vere greitt?» sa Rhino og skauv ei ammunisjonsremse over bordet. «Blinken er sett opp viss han vil prøve å skyte. Guten valde denne staden fordi her ikkje er naboar på mils avstand.»

Liam strekte seg ivrig etter ammunisjonsremsa, men far hans likte ikkje at sonen skulle vise seg fram med våpenet. Den gamle mannen sa noko strengt på mandarin, og Kerry sette om.

«Herr Xu seier at våpena er svært bra. Han vil gjerne avslutte handelen raskt og dra tilbake til London. Han stoler på at resten av partiet vil vere av same kvalitet, og ber dykk vere raske med å begynne å undersøkje pengane for å forsikre dykk om at de er tilfredse.»

Rhino bøygde seg mot ein av Louis Vuitton-bagane og drog opp glidelåsen, men der Führer feia han vekk.

«Vi stoler på kvarandre,» sa der Führer.

«Sjølvsagt,» smilte Liam.

Mens han hadde jobba for der Führer, hadde James lært at tilliten mellom kriminelle blei større di høgare opp i systemet ein kom. Viss ein handla med narkolangarar på gata, var det stor sjanse for å bli lurt. Men ein våpenhandel til ein halv million pund mellom der Führer og det kinesiske forbrytarsyndikatet som Xu-familien jobba for, var tufta på gjensidig tillit, fordi konsekvensane av ei usemje ville vere øydeleggjande for begge partar.

«Her er ein nøkkel og eit kart som viser kvar lagerrommet med resten av leveransen ligg,» forklarte der Führer og rekte Liam ein fôra konvolutt. «Vil de ha bagasjen dykkar tilbake?»

Herr Xu smilte då der Führer tok han i handa.

«Det er glimrande forfalskingar, ei lukrativ forretning vi driv med,» omsette Kerry. «Herr Xu seier at kona di kanskje vil like dei, og dei er ikkje til å skilje frå originalen.»

«Svært venleg av deg,» smilte der Führer mens Kerry hjelpte herr Xu på føtene att.

Hjartet til James begynte å slå fortare då han såg Xufolka setje kursen mot trappa. Alt gjekk etter planen, men han var likevel nervøs. Politiet hadde utstyrt Surf Club med skjulte kamera og mikrofonar. Dei hadde opptak av heile avtalen, og det at der Führer skrytte av at han hadde drive våpenhandel i over tretti år, kunne ikkje ha vore meir perfekt.

Men no kom den risikable delen av operasjonen. Politiet ville ikkje at nokon skulle få noka mogelegheit til å øydeleggje bevis eller gripe til våpen. Dei planla eit stormangrep der væpna politifolk rykte raskt inn og arresterte alle på møtet og tok pengane og konvolutten med opplysningane om kvar våpena var.

Ingen av politifolka som hadde gøymt seg utanfor, visste at James var hemmeleg agent, så han kunne vente røff behandling. Og når våpen og ammunisjon låg slengt rundt omkring, kunne det fort bli skyting viss politiet gjorde noko feil.

